
শুনা জ্ঞাতি লোক, এৰিয়োক মোক,

 সাগৰ ভৈলেহোঁ পাৰ।

লক্ষণ ভৰত, শত্ৰুঘন বোল,

 কি বোলা বায়ু কুমাৰ।

ষাঠি লক্ষ ৰজা অসংখ্যাত প্ৰজা,

 দৰ্প কৰি বহে ভাৰ।

মধ্য সাগৰত, যাইবাক নাপাৰা,

 বোলাঁ হেৰা হৈলোঁ পাৰ॥

এৰিলে মৰিবাঁ,  কেহোঁৱে নেৰিবা,

 হেনসে চিন্তা উপাই।

ভাল কৰি ধৰা, হেলা পৰিহৰা,

 সবে মৰোঁ একঠাই।







পদ।









পদ






হনুমন্তে বোলে বাপু শুনা জাম্বৱন্ত।

আনে কি জানে মোৰ বলৰ আদি অন্ত॥

যদি নেজানাহা মোৰ বলৰ মহিমা।

চকু মেলি চোৱাঁ তুমি লঙ্কাৰ পাইলোঁ সীমা॥



হেন শুনি জাম্বৱন্ত চকু মেলি চাইলা।

ইটো হনূমন্ত বীৰে সাগৰ চৰাইলা॥

জাম্বৱে সহিতে নল নীল দুই ভাই।

ষাঠি লক্ষ ৰাজা সমে চকু মেলি চাই॥



ৰাম সেনা সকলেসে চকু মেলি চাইলা।

ইতো হনুমন্ত বীৰে সাগৰ চেৰাইলা॥

কেহোয়ে প্ৰণতি কৰে কেহো কৰে স্তুতি।

জন্মে জন্মে হনুমন্ত তুমি হবা গতি॥

